ՏԵՂԵԿԱՆՔ-ՀԻՄՆԱՎՈՐՈՒՄ

«Մեկ անձից գնման ընթացակարգով կնքված պայմանագրում փոփոխություն կատարելու թույլտվություն տալու մասին» ՀՀ կառավարության որոշման նախագծի ընդունման

Իրավական ակտի ընդունման անհրաժեշտությունը
  	Իրավական ակտի ընդունման նպատակն է թույլատրել «Ճանապարհային դեպարտամենտ» պետական ոչ առևտրային կազմակերպությանը փոփոխություն կատարել  «Ճանապարհային դեպարտամենտ» ՊՈԱԿ-ի և «ԱյԱրԴի Ինջինիերինգ» սահմանափակ պատասխանատվությամբ ընկերության միջև 04.03.2020թ. կնքված Հյուսիս-հարավ  ճանապարհային միջանցքի  ներդրումային Ծրագիր-Ծրագիր 3-ի շրջանակներում վերակառուցվող  Մ-1‚ Երևան-Գյումրի-Վրաստանի սահման միջպետական նշանակության ավտոմոբիլային ճանապարհի Լանջիկ-Գյումրի ճանապարհահատվածի  շինարարական աշխատանքների  տեխնիկական հսկողության խորհրդատվական  ծառայությունների մատուցման թիվ RA/CS/SSS/01 պայմանագրում՝ պայմանագրի գործողության ժամկետը երկարաձգելով 6 ամսով:

	Կարգավորման հարաբերությունների ներկա վիճակը և առկա խնդիրները
Հյուսիս-հարավ ճանապարհային միջանցքի ներդրումային ծրագիր-Ծրագիր 3-ի շրջանակներում իրականացվում են Մ-1‚ Երևան-Գյումրի-Վրաստանի սահման միջպետական նշանակության ավտոմոբիլային ճանապարհի Լանջիկ-Գյումրի ճանապարհահատվածի շինարարական աշխատանքները:
Լանջիկ-Գյումրի ճանապարհահատվածի Ինժեների (տեխնիկական հսկողություն իրականացնող կազմակերպության) պարտականությունների կատարումն ապահովելու նպատակով ԵՄ Հարևան երկրների ներդրումային գործիքի դրամաշնորհի (NIF Grant) շրջանակներում Եվրոպական ներդրումային բանկի (այսուհետև՝ ԵՆԲ)  և «Սպեա Ինջինիերինգ» և «ԱյԷռԴի Էնջինիրինգ» համատեղ գործող ընկերության միջև կնքվել է ինժեներական ծառայությունների մատուցման պայմանագիր: 
Պայմանագրի  գործողության ժամկետն ավարտվել է 2019թ. սեպտեմբերի 12-ին‚ և ԵՆԲ-ի հետ տեղի ունեցած բազմաթիվ բանակցությունների արդյունքում պարզվել է, որ ԵՆԲ-ն հնարավոր չի համարում դրամաշնորհի շրջանակներում լրացուցիչ ֆինանսական միջոցների հատկացումը և հետևաբար «Սպեա Ինջինիերինգ» և «ԱյԷռԴի Էնջինիրինգ» համատեղ գործող ընկերության հետ կնքված ինժեներական ծառայությունների մատուցման պայմանագրի երկարաձգումը։ 
Միաժամանակ ԵՆԲ-ի հետ քննարկվել է ինժեներական ծառայությունները ՀՀ և ԵՆԲ-ի միջև 2013 թվականի նոյեմբերի 7-ին և 2013 թվականի նոյեմբերի 18-ին ստորագրված՝ Հայաստանի Հյուսիս-հարավ ճանապարհային միջանցք ֆինանսական պայմանագրի շրջանակներում ֆինանսավորելու հնարավորության հարցը: Թեպետ հիշյալ ֆինանսական պայմանագրում խորհրդատվական ծառայությունների բաղադրիչ առկա չէ, սակայն ԵՆԲ-ն համաձայնել է Ինժեների ֆինանսավորումն իրականացնել ֆինանսական պայմանագրի միջոցների հաշվին՝ Լանջիկ-Գյումրի ճանապարհահատվածի վերակառուցման աշխատանքների բաղադրիչից՝ պահանջելով կազմակերպել ինժեներական ծառայությունների ձեռքբերման նոր գնման գործընթաց։ 
Մինչև միջազգային մրցույթի արդյունքում նոր ինժեներական կազմակերպության ներգրավումը  Լանջիկ-Գյումրի ճանապարհահատվածի շինարարական աշխատանքների շարունակականությունն ապահովելու նպատակով ՀՀ կառավարության 2019 թվականի նոյեմբերի 28-ի թիվ 1752-Ն որոշման 2-րդ կետով «Տրանսպորտային ծրագրերի իրականացման կազմակերպություն» ՊՈԱԿ-ին (ՀՀ կառավարության 26.12.2019թ. թիվ 1969-Ա որոշմամբ վերանվանվել է «Ճանապարհային դեպարտամենտ» ՊՈԱԿ-ի) թույլատրվել է Հյուսիս-հարավ ճանապարհային միջանցքի ներդրումային ծրագիր-Ծրագիր 3-ի շրջանակներում վերակառուցվող Լանջիկ-Գյումրի ճանապարհահատվածի վերակառուցման աշխատանքների նկատմամբ տեխնիկական հսկողության ծառայությունները մեկ անձից գնման ընթացակարգով ձեռք բերել «ԱյԱրԴի Ինջինիերինգ» ՍՊԸ-ից: 
Որոշման պահանջներին համապատասխան՝ «Ճանապարհային դեպարտամենտ» ՊՈԱԿ-ի և «ԱյԱրԴի Ինջինիերինգ» ՍՊԸ միջև 04.03.2020թ. կնքվել է Հյուսիս-հարավ  ճանապարհային միջանցքի  ներդրումային Ծրագիր-Ծրագիր 3-ի շրջանակներում վերակառուցվող  Մ-1‚ Երևան-Գյումրի-Վրաստանի սահման միջպետական նշանակության ավտոմոբիլային ճանապարհի Լանջիկ-Գյումրի ճանապարհահատվածի  շինարարական աշխատանքների  տեխնիկական հսկողության խորհրդատվական ծառայությունների մատուցման թիվ RA/CS/SSS/01 պայմանագիրը 9 ամիս ժամկետով՝ մինչև 18․07․2020թ., այն հաշվարկով, որ մինչ այդ հնարավոր կլինի կնքել պայմանագիր միջազգային մրցույթի արդյունքում հաղթող ճանաչված խորհրդատու ընկերության հետ:
Մեկնարկել է միջազգային խորհրդատուի ընտրության միջազգային մրցութային գործընթացը: Սակայն ԵՆԲ-ի հետ գնումների պլանի և Տեխնիկական առաջադրանքի հետ կապված նախնական բանակցությունները և հաստատումները նախատեսվածից երկար են տևել‚ և մրցույթի համար հետաքրքրության հայտերի ներկայացման հրավերը հրապարակվել է 2020թ. փետրվարի 14-ին, որից հետո ԵՆԲ-ի հետ բանակցություններ են տարվում մրցույթին ներկայացված հետաքրքրության հայտերի գնահատման արդյունքների և կարճ ցուցակի Գնահատման հաշվետվության հաստատման ուղղությամբ։ Միաժամանակ մրցույթի երկրորդ փուլի՝ Առաջարկների ներկայացման հրավերը ներկայացված է ԵՆԲ հաստատմանը և նույնպես գտնվում է քննարկումների փուլում։ 
ԵՆԲ հետ համաձայնեցման գործընթացի ձգձգման պատճառներից է հանդիսացել նաև կորոնավիրուսային համավարակով (COVID-2019) պայմանավորված իրավիճակը:
Հաշվի առնելով վերոնշյալը՝ թիվ RA/CS/SSS/01 պայմանագրի ժամկետը մեկ անգամ երկարացվել է 30 օրացուցային օրով՝ մինչև 18.08.2020թ.՝ համաձայն ՀՀ  կառավարության  04.05.2017թ թիվ  526-Ն որոշմամբ հաստատված Գնումների գործընթացի կազմակերպման կարգի 56-րդ կետի 4-րդ ենթակետի: 
Սակայն ներկայում արդեն իսկ ակնհայտ է, որ միջազգային մրցույթի արդյունքների ամփոփման համար կպահանջվի ևս 3-4 ամիս (մոտ 1 ամիս կարճ ցուցակում ներառված 8 խորհրդատուների տեխնիկական և ֆինանսական առաջարկների ներկայացում, 1 ամիս տեխնիկական և ֆինանսական առաջարկների գնահատում, 1-2 ամիս մրցույթի արդյունքների ամփոփոում և ԵՆԲ-ի հետ համաձայնեցում և պայմանագրի շնորհում)։ Միաժամանակ, հաշվի առնելով այն հանգամանքը, որ մրցույթի բոլոր մասնակիցները հանդիսանում են ոչ ռեզիդենտ, ուստի մոտ 1-2 ամիս անհրաժեշտ կլինի պայմանագրի մեկնարկն ապահովելու և «Լիցենզավորման մասին» ՀՀ օրենքի 7-րդ հոդվածի 6.1 մասի պահանջների համաձայն՝ ՀՀ կառավարության որոշմամբ ՀՀ տարածքում լիցենզավորման ենթակա գործունեությամբ զբաղվելու թույլտվություն ստանալու համար։ 
Վերոնշյալ հանգամանքներով պայմանավորված՝ ակնհայտ է, որ  միջազգային մրցույթի արդյունքում պայմանագրի մեկնարկը իրատեսական հաշվարկի դեպքում հնարավոր կլինի ապահովել 2021թ. փետրվարին։
Ստեղծված իրավիճակում‚ կողմերից անկախ գործոնների ազդեցությամբ պայմանավորված‚ պայմանագրի գործողության ժամկետի երկարաձգման անհրաժեշտություն է առաջանում, ուստի  Ծրագրի բնականոն ընթացքը և շինարարական աշխատանքների շարունակականությունն ապահովելու նպատակով նախագծով առաջարկվում է թույլատրել «Ճանապարհային դեպարտամենտ» ՊՈԱԿ-ի պայմանագրում կատարել փոփոխություն՝ այն երկարաձգելով 6 ամիս ժամկետով, որի ընթացքում հնարավոր կլինի  միջազգային մրցույթի արդյունքում նոր Ինժեների ներգրավումը։
Բացի այդ‚ նկատի ունենալով, որ պայմանագրի գործողության ժամկետը դադարում է 18.08.2020թ.,  իսկ Ծրագրի շարունակականությունն ապահովելու նպատակով մինչ սույն նախագծի ընդունումն Ինժեների կողմից իրականացվելու են պայմանագրով նախատեսված պարտավորությունները, ուստի նախագծով առաջարկվում է սահմանել, որ սույն որոշման հիման վրա փոփոխվող պայմանագրի գործողությունը տարածվում է 2020 թվականի օգոստոսի 18-ից հետո ծագած հարաբերությունների վրա: 
Նախագծով ձեռք բերվող ծառայությունների դիմաց վճարումը կատարվելու է  «Ճանապարհային ցանցի բարելավում» 1049 ծրագրի Եվրոպական ներդրումային բանկի աջակցությամբ իրականացվող Հյուսիս-հարավ միջանցքի զարգացման ծրագրի համակարգում և կառավարում (Տրանշ 3) Ծրագրի 11015 միջոցառման միջոցների հաշվին:

Նախագծի ընդունման ակնկալվող արդյունքը
Նախագծի ընդունման արդյունքում «ԱյԱրԴի Ինջինիերինգ» ՍՊԸ հետ կկնքվի համաձայնագիր Լանջիկ-Գյումրի ճանապարհահատվածի շինարարական աշխատանքների նկատմամբ տեխնիկական հսկողության ծառայությունների մատուցման՝ 2020թ. մարտի 4-ին կնքված թիվ RA/CS/SSS/01 պայմանագրի ժամկետը 6 ամսով երկարացնելու վերաբերյալ, ինչը կապահովվի շինարարական աշխատանքների շարունակականությունը և Ծրագրի բնականոն ընթացքը:

ՏԵՂԵԿԱՆՔ
ՀՀ կառավարության «Մեկ անձից գնման ընթացակարգով կնքված պայմանագրում փոփոխություն կատարելու թույլտվություն տալու մասին» որոշման նախագծի կապակցությամբ պետական բյուջեում ծախսերի և եկամուտների ավելացման կամ նվազեցման վերաբերյալ

Որոշման ընդունումը ՀՀ 2020 թվականի պետական բյուջեի ծախսերի ավելացում կամ նվազեցում չի նախատեսում:
							
	
ՑԱՆԿ
Իրավական ակտերի, որոնց հիման վրա կամ որոնցից օգտվելով մշակվել է ՀՀ կառավարության «Մեկ անձից գնման ընթացակարգով կնքված պայմանագրում փոփոխություն կատարելու թույլտվություն տալու մասին»  որոշման նախագիծը

	Որոշման նախագիծը մշակվել է «Նորմատիվ իրավական ակտերի մասին», Հայաստանի Հանրապետության կառավարության 2017 թվականի մայիսի 4-ի թիվ 526-Ն որոշման պահանջներին համապատասխան:


ՏԵՂԵԿԱՆՔ
ՀՀ կառավարության «Մեկ անձից գնման ընթացակարգով կնքված պայմանագրում փոփոխություն կատարելու թույլտվություն տալու մասին»  որոշման նախագծի ընդունման կապակցությամբ այլ իրավական ակտերում  փոփոխություններ կամ լրացումներ կատարելու անհրաժեշտության վերաբերյալ


Որոշման նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:
			
ՑԱՆԿ
ՀՀ կառավարության «Մեկ անձից գնման ընթացակարգով կնքված պայմանագրում փոփոխություն կատարելու թույլտվություն տալու մասին»   որոշման նախագծի հեղինակների (մշակողների)

Որոշման նախագիծը մշակվել է ՀՀ տարածքային կառավարման և ենթակառուցվածքների  նախարարության կողմից:



